
MINUTI

Il-Minuti ta’ Laqgħa Nru 13 li saret nhar l-Erbgħa, 3 ta’ Lulju 2019 ġew ikkonfermati.

DISKUSSJONI DWAR SUĠĠETTI LI GĦANDHOM JIĠU DISKUSSI MILL-KUMITAT
[bookmark: _GoBack]
IĊ-CHAIRPERSON (Onor. Anthony Agius Decelis): Nirringrazzjakom talli għoġobkom tiġu għal din l-ewwel laqgħa tal-Kumitat Permanenti dwar il-Familja li se tiġi ppreseduta minni. Nirringrazzja wkoll liċ-Chairperson preċedenti, l-Onor. Rosianne Cutajar, tax-xogħol kbir li għamlet f’dan il-Kumitat. L-Onor. Cutajar se tibqa’ bħala Membru f’dan il-Kumitat. Fil-laqgħa tal-lum se naraw daqsxejn x’suġġetti jista’ jiddiskuti dan il-Kumitat fil-ħidma tiegħu. Ovvjament dan ma jfissirx li jekk ikun hemm xi suġġetti li llum ma nkunux daħħalniehom, dawn ma jkunux jistgħu jiġu diskussi aktar tard. Però jekk hemm xi suġġetti li nħossu li huma ta’ prijorità, dawn għandna ndaħħluhom fl-aġenda tagħna. 

Minħabba s-sitwazzjoni preżenti tal-COVID-19 ħassejna li għalissa m’għandniex insejħu għall-esperti sabiex jiġu hawnhekk illum imma għal din l-ewwel laqgħa nagħmlu diskussjoni bejnietna, infasslu l-aġenda, u mbagħad, jekk il-Bambin irid, wara li jerġa’ jiltaqa’ l-Parlament, wara l-vakanzi tal-Għid, forsi l-affarijiet ikunu kkalmaw xi ftit u nkunu nistgħu nibdew nistiednu l-esperti fuq id-diversi suġġetti li rridu nindirizzaw.   

Il-familja hija s-sinsla tas-soċjetà tagħna u nħossni onorat li qiegħed nippresjedi dan il-Kumitat għax il-familja dejjem kienet il-backbone ta’ dan il-pajjiż. Meta tħares lejn iż-żminijiet tara li aħna konna kapaċi li mix-xejn nifjorixxu u dan grazzi għall-familji b’saħħithom u għan-nies li ddedikaw ħajjithom sabiex iżommu l-familja tagħhom b’saħħitha. Tista’ tgħid li dan il-pajjiż għamel il-mirakli għax qatt ma kellna riżorsi naturali però dejjem irnexxielna nirbħu kull sfida u ndawwruha f’opportunità.

Qabel ma bdejna l-laqgħa l-Onor. Rosianne Cutajar uriet ix-xewqa li dan il-Kumitat jiddiskuti l-sfidi li qed iħabbtu wiċċhom magħhom il-familji li għandhom tfal autistic. Is-sena l-oħra, meta kont Segretarju Parlamentari għall-Anzjanità Attiva u l-Persuni b’Diżabilità, konna għamilna l-Kunsill Nazzjonali biex nagħmlu l-istrateġija nazzjonali dwar l-awtiżmu. Naf li hawn familji li qegħdin jiffaċċjaw sfidi kbar. U naħseb li dan huwa suġġett interessanti li għandna niddiskutu f’dan il-Kumitat. Bla dubju ta’ xejn dawn il-familji għandhom sfidi kbar quddiemhom, bħalma għandhom sfidi kbar dawk it-tfal u l-familji kollha li għandhom xi forma jew oħra ta’ diżabilità. 

Ir-riċerka turi li terz tal-koppji Amerikani, wara li jkollhom l-ewwel tarbija, qegħdin jisseparaw u dan għaliex tarbija fil-familja ġġib ħafna stress u demands fuq il-koppja, tant li dawn ma jkunux jifilħu għaliha! Jiġifieri jiena naqbel li għandna nieħdu dik il-linja għax huwa suġġett li jinteressani ħafna. Meta kont Segretarju Parlamentari tgħallimt ħafna dwar l-isfidi li jkollhom persuni fl-autism spectrum. Hemm ukoll sfidi kbar għall-familji li għandhom tfal bi bżonnijiet differenti mill-kumplament tas-soċjetà. U naħseb li dan ukoll huwa suġġett importanti li niddiskutuh. 

L-Onor. Ivan Bartolo. 

ONOR. IVAN BARTOLO: Sur President, qabel xejn nieħu din l-opportunità sabiex nirringrazzja lill-Onor. Rosianne Cutajar tax-xogħol li għamlet. Nemmen li biex inti tkun midħla ta’ kumitati bħal dawn irid ikollok qalbek fis-suġġett għax inkella ma tkampax. Apparti dak kollu li naraw, għaliex aħna naraw affarijiet jitjiebu fil-ħajja ta’ dak li jkun u naraw bnedmin li jtejbu l-ħajja tagħhom, però sfortunatament niltaqgħu wkoll ma’ sfidi li mhux dejjem ikun faċli tagħraf kif se tindirizzahom. Tweġġa’ meta tara lil min jabbuża mit-tjubija tiegħek u tweġġa’ meta tara persuni li quddiemek jispiċċaw jibku imma fil-verità ikollhom skop ieħor. Dan niltaqgħu miegħu mhux biss fil-ħajja politika tagħna imma narawh ukoll fl-għaqdiet mhux governattivi. 

Jidhirli li s-sena l-oħra f’dan il-Kumitat konna bgħatna numru ta’ suġġetti lis-Segretarju tal-Kumitat, is-Sur Stephen Grech, u lil Dr Elaine Burmingham. Għalhekk nissuġġerixxi li nerġgħu nagħmlu l-istess ħaġa. Pereżempju, bħalissa qed jiġi f’moħħi suġġett li qed niltaqa’ miegħu ħafna, u ċjoè ta’ persuni li jkunu għaddejjin minn diversi sfidi f’ħajjithom. Hawnhekk qiegħed nirriferi għal ġuvintur li jkunu baqgħu d-dar. Kumbinazzjoni llum ċempilli xi ħadd partikolari li jgħix mal-ġenituri tiegħu u qegħdin jgħixu ħajja diffiċli minħabba mard u anke minħabba l-età għax il-ġenituri tiegħu għandhom ‘il fuq minn 90 sena. U allura dan beda jinkwieta meta jmur għax-xogħol u għalhekk iddeċieda li jħalli l-karriera tiegħu sabiex joqgħod id-dar mal-ġenituri. Veru li jieħu l-benefiċċji tal-wens u tal-għajnuna soċjali imma dawn mhumiex biżżejjed għall-ħajja tal-lum. Allura naħseb li dak ukoll għandu jkun wieħed mis-suġġetti li għandna niddiskutu.  

Sur President, jiena naf kemm inti ħdimt fil-qasam tad-diżabilità u nafu li hemm diversi servizzi li qed joffri l-pajjiż għal dawk il-persuni li għandhom diżabilità, bħalma huma l-LSF, Jobsplus, eċċ. Nirringrazzjaw lil Alla u anke lis-soċjetà tagħna li ħasbet għal min hu vulnerabbli, għal dawn il-persuni b’diżabilità u għamilna passi kbar ‘il quddiem. Għalhekk naħseb li rridu nħarsu lejn dawk il-persuni li sfortunatament ħadd mhu qed jaħseb għalihom. Pereżempju dawn ikunu bdew jaħdmu u allura għall-Gvern jidhru li daħlu fid-dinja tax-xogħol, imma jagħmlu ġimgħa u min ikun qed iħaddimhom ikeċċihom għax ma jsibhomx tajbin. Mela għas-soċjetà jidhru li sabu xogħol imma fil-verità dawn in-nies ikunu spiċċaw lampa stampa wara ġimgħa għax ikunu ġew imkeċċija. Għaldaqstant nerġa’ nissuġġerixxi li nibagħtu dik il-lista li konna għamilna, naħsbu ftit meta nkunu d-dar x’nistgħu nżiedu magħha u naġġornawha.  

IĊ-CHAIRPERSON: Grazzi. Is-Segretarju Parlamentari Rosianne Cutajar.

ONOR. ROSIANNE CUTAJAR (Segretarju Parlamentari għall-Ugwaljanza u r-Riformi): Sur President, min-naħa tiegħi nixtieq nieħu din l-okkażjoni sabiex nawguralek f’din il-kariga tiegħek. Kif qal l-Onor. Bartolo, jidhirli li konna għamilna lista bis-suġġetti li għandhom jiġu indirizzati minn dan il-Kumitat u allura forsi nistgħu nirreferu għalihom u mbagħad ħalli nagħmlu top up tagħhom. Ovvjament imbagħad inti tagħżel l-ordni ta’ kif se nimxu. Kif għidt tajjeb inti, is-suġġett tal-awtiżmu huwa għal qalbi ħafna u jkun tajjeb li nniżżluh bħala wieħed mis-suġġetti li għandu jiddiskuti dan il-Kumitat.  

IĊ-CHAIRPERSON: Mela nitlob lis-Segretarju tal-Kumitat sabiex isibilna dik il-lista u jibgħatilna. Jekk imbagħad ikollna suġġetti oħra li nixtiequ nżidu magħha, inżiduhom. Kif ikollna l-lista f’idejna nixtieq ukoll li naraw liema suġġetti se nagħtu prijorità. Jien nixtieq li dan il-Kumitat iżomm ‘il bogħod mill-politika partiġġjana u mmexxuh bħala tim wieħed. Naħseb li għandna naqblu bejnietna liema huma dawk l-issues li huma l-aktar importanti li nibdew niddiskutu. Għalhekk kif nirċievu l-lista mingħand is-Segretarju ngħaddu l-feedback lil xulxin permezz tal-email u nniżżlu l-prijoritajiet tagħna ħalli minn hemm inkunu nafu fejn aħna. 

Naturalment jekk hemm xi għaqda mhux governattiva li għandha xi issue partikolari li tixtieq li aħna niddiskutu, they are more than welcome sabiex jiktbulna u jgħidulna bix-xewqa tagħhom. 

ONOR. IVAN BARTOLO: Rigward l-għaqdiet mhux governattivi ġietni f’moħħi li bħalissa dawn, fiċ-ċirkosanzi li għaddejjin minnhom f’dan iż-żmien, ħafna minnhom spiċċaw qed joħorġu ħafna pagi minn ġewwa. Ma rridx inkun partiġġjan għax m’iniex, imma dawn kważi kważi lanqas biss issemmew fil-ħidma tas-soċjetà tagħna. Allura jiena tal-opinjoni li għandna nwasslu dan il-messaġġ li qed tgħid inti fir-rigward tal-għaqdiet mhux governattivi.  

IĊ-CHAIRPERSON: Għalissa nibdew mil-lista li għandna u mbagħad inkunu nistgħu nagħmlu outreach. Jekk hemm xi għaqda mhux governattiva li qiegħda ssegwina bħalissa u tixtieq li aħna niddiskutu xi issue partikolari, jistgħu jaqbdu u jibagħtulna t-talba tagħhom. Nirringrazzjakom.  

Fil-5.30 p.m. id-diskussjoni fuq is-suġġett ġiet fi tmiemha.

